
 d 160 шықәса нҭыкәкәа инҵәеит 
Аурыс Кавказтә еибашьра иахҟьа-
ны амҳаџьырра ҟалеижьҭеи. 

Зықьҩыла аԥсуаа хырҵәаны ам-
шын ихырҵеит. Аҭоурых аӡыблара, 
насгьы ҳара ҳаидымгылараз да-
ара ааха ӷәӷәа ҳнаҭеит ари аамҭа 
еиқәаҵәа. Хыԥхьаӡара рац́әала аԥ-
суаа, насгьы абаза хылҵшьҭрақәа 
амшынгәы  ԥсыжырҭас ирзыҟа-
леит. «1877 шықәазы Аԥснын-
тәи ихырҵәаны идәықәҵан 50» 
нызқьҩык, иааидкылан аԥсуа-аба-
за хылҵшьҭрақәа 135 нызқьҩык 
рҟынӡа инаӡон», – ҳәа иҩуеит аҭо-
урыхҭҵааҩ Гьаргь Алықьса-иԥа 
Ӡиӡариа. Уи иахҟьаны иҭацәит Аԥс-
ны абжеиҳарак. Иаанхазгьы ахара 
зду ҳәа иԥхьаӡаны, рзинқәа зегьы 
рымхын. Уи аидеиа дадгылаҩын 
Аҟәатәи  арратә ҟәша аиҳабы Ара-
кин зыжәлаз. Аԥсуаа «Ахара зду», 

ҳәа  иазыԥхьаӡан 1878 шықәса 
инаркны  1907 шықәса  рзынӡа. 
Амҳаџьырра аҟынтәи зыԥсы ҭа-
ны аӡәыр дзыхынҳәыргьы, уаанӡа 
иахьынтәхдырҵәаз, насгьы амшын 
ааигәара анхара азин рымамызт. 
Аҭоурых уабжьозароуп, ажәлар 
аӡәыкны ианеидкылоу рымч ӷәӷәа-
хоит.

Иахьа аԥсуаа нхоит адунеи 
атәылақәа акыр рыҟны, еиҳа-
раӡак ирацәаҩуп аԥсуа-абаза 
хылҵшьҭрақәа Ҭырқәтәыла. Уаҟа 
иахьа иҳамоу адыррақәа ры-
ла 500-нызықьҩык инареиҳауп. 
Закәытә насыԥ духарыз убарҭ зегь 
р-Аԥсны дгьылаҿ инхозҭгьы.

Ҵабыргуп иахьа ҳашьцәа 
амҳаџьырқәеи ҳареи аиҭанеиа-
аира бзиа ҳамоуп, акрызҵазкуа 
ҳныҳәақәа, ҳҭоурыхтә гәалашәара 
амшқәа аназгәаҳҭо ҳаиқәшәоит, еи-
цазгәаҳҭоит…

Есышықәса маи 21 рзы Аԥс-
ны иазгәарҭоит аибашьра иалаӡыз 
ргәалашәара амш. Убри инаҷыдан-
гьы ари амш азгәарҭоит аԥсуа диас-
порақәа адунеи зегьы аҿы, доусы 
иахьынхозаалак.

Ари аҽны Аҟәа, амҳаџьырқәа 
рбаҟа ахьгылоу иамҵахырхәарц 

иааит Аԥсны Ахада Аслан Бжьаниа, 
уи ихаҭыԥуаҩ Бадра Гәынба, Аԥыза 
министр Алеқсандр Анқәаб, Жәлар 
Реизара  Аиҳабы Лаша Ашәба, Аҟәа 
ақалақь Ахада Беслан Ешба, ауа-
ажәларратә усзуҩцәа, зыԥсадгьы-
лахь нхараҳәа ихынҳәыз ҳашьцәа 
рҭаацәеи дареи, астудентцәа, ашкол-
хәыҷқәа.

Убла узрыҟәгомызт аԥсуа маҭәа-
ла рҽеилаҳәаны, амҳаџьырқәа 
рымҩаду ҭырҭәаауа шьаҿа еиқәшәа-
ла иааиуаз ҳҿар, урҭ рнапаҿы иҳа-
ракны иркын аԥсуа, адыга, ачерқьес 
бираҟқәа, афакелқәа.

Иара убас раԥхьаӡа акәны 
ицәырган аԥсуа жәлақәа рдыр-
гақәа рколлекциа. Урҭ иреиуоуп Ло-
уаа, Аибӷаа, Шәынхәаа, уҳәа убас 
егьырҭгьы, амҳаџьырра иахҟьа-
ны ибжьаӡыз  аԥсуа жәлақәа аа-
зырԥшуаз.

Аҵыхәтәан амшын аԥшаҳәаҿы 
еиқәҵан Нарҭаа рымца, ирыблит 
аҿар рнапала иҟарҵаз ашьамаҟа ам-
шын ихыӡлаз ҳажәлар ргәалашәа-
раз. Уи ашьҭахь ашәҭырқьақьақәа 
амшын ихырҵеит.

Хашҭра рықәымзааит, рыԥсқәа 
ҭынчхааит ҳашьцәа, амҳаџьырра 
иаҳцәалаӡыз!

Кавказтәи аибашьра  –  
160 шықәса

Шәхынҳәы ҳашьцәа – 
амҳаџьырқәа

Наира Сабекиа

Аԥсны Аҳәынҭқарра Ахада Аслан 
Бжьаниа инапынҵала, Ҭырқәтәы-
латәи Ареспубликаҿы иҟан Аԥс-
нытәи аделегациа, – иаанацҳауеит 

аԥсадгьыл ахь архынҳәразы Аилак. 
Аделегациа иалан Аҳәынҭеилакы 
ахантәаҩы Вадим Ҳаразиа, Ауа-
ажәларратә палата ахаҭарнак Да-
вид Ԥилиа, Гәдоуҭа араион Ахадара 
аиҳабы ихаҭыԥуаҩ Валери Аҩӡба.

Аделегациа иалаз рхы рыла-
дырхәт Кавказтәи аибашьра иа-

лаӡыз ргәалашәара амш ахьӡала 
Қьефқьен еиҿкааз агәалашәаратә 
усмҩаԥгатәқәа.

Иара убас Сҭампыл ақалақь аҟны 
имҩаԥысит Аԥсуа культуратә цен-
трқәа Рфедерациеи уаҟа еиҿкаау 
абыргцәа Рхеилаки рлахәылацәеи 
аделегатцәеи реиԥылара. Иры-
лацәажәеит ҳџьынџьуааи дара рҭо-
урыхтә Ԥсадгьыли реимадареи ру-
сеицуреи рызҵаарақәа.

Ҭырқәтәылан агәалашәара амшқәа

Аԥсны Ахада инапынҵала

Аԥсны Аҳәынҭқарра Ахада 
Аслан Бжьаниа аҳҭны-қалақь аҟ-
ны аиҭашьақәыргыларатә усурақәа 
ахьцо аобиектқәа жәпакы дырҭааит. 

Аҟәа ақалақь амҩаду хадақәа 
руак – Владислав Арӡынба ихьӡ 
зху амҩа акаҭран ықәырҵоит. 
Иазԥхьагәаҭоуп 800 метра амҩа 
аҟаҵара. Аҳҭны-қалақь ахада Беслан 
Ешба аргылартә усура иақәхарџьхо 
атәы иҳәеит: «Ахарџьқәа  аҭыԥантәи 
абиуџьет аҟынтә иаагоуп, урҭ иры-
цҵоуп шәара шәҟынтә иҳауз ацхы-
раара - 10 млн мааҭ». Иара убас, 
иҳәеит Басариеи Титовеи рымҩа-
дуқәа иаарласны реиҭашьақәыргы-
лара нап шаркхо.

 Анаҩс, Аҳәынҭқарра Ахада 
идырбеит Аиааира амҩаду аҟны 
абетон ақәҵаразы ицо аусурақәа, 
аиҭашьақәыргылара  ахьымҩаԥысуа 
ахәыҷбаҳча  «Аԥра» даҭааит.

Амуниципалттә усбарҭа «Ақа-
лақьргыларапроект» аиҳабы Асҭа-
мыр Ԥиԥиа иҳәеит иԥхоу адашьма   
шықәҵоу, иахәҭоу акоммуникаци-
ақәа шышьақәыргылоу. «Ахԥатәи 
ахыбраҿ аусурақәа ахыркәшарахь 
инеиуеит. Анаҩс ҳаиасуеит аҩбатәи, 
актәи аихагылақәа рахь». Иазгәе-
иҭеит иара. 

Ақалақьтә  хәышәтәырҭаҿы ад-
кыларҭатә ҟәша шеиҭаку, иара убас 
ара иҟаҵоу атәы Аҳәынҭқарра Аха-
да изеиҭеиҳәеит аҳақьым хада Виа-
чеслав Абыхәба. Ҷыдала,  арентгентә 
уада арҽеира усура иақәхарџьын 
3.5 млн. мааҭ. Аҳәынҭқарра Ахада 
иныҟәарақәа раан ицыз Аҟәа ақа-
лақь ахада  иазгәеиҭеит Ковид аан 
ара  абылра шыҟалаз. «Апалатақәа 
реиҭашьақәыргылара анаҩсгьы, 
амаҵзуратә уадақәа жәпакы ре-
иҭашьақәыргылара ҳалшеит. 
Аԥхьаҟа иҵегьы иҟаҵатәу рацәоуп. 
Иазԥхьагәаҭоуп ахәшәтәырҭа ахыб 
аԥсахра», -  иҳәеит Беслан Ешба.  

Аслан Бжьаниа   аҵыхәтәа-
ны  Аҟәатәи ашьха дхалеит, ибеит 
раԥхьа ишыҟаз еиԥш зеиҭашьақәыр-
гылара азгәаҭоу аӡыршә. Иара убас 
нап адкылахоиит аԥсшьарҭатә ҭыԥ. 
325 ԥшьыркца метра ашьаҟамҩатә 
хаҳәцәы  ԥсахуп. 

Аихшьала ҟаҵо, Аслан Бжьаниа 
Аҟәа ахадара зегьы аусура ахә ҳа-
ракны ишьеит, ҷыдала далкаан ақа-
лақь ахада - Беслан Ешба. «Сара 
иазгәасҭарц сҭахуп,  аиҭашьақәыр-
гыларатә усурақәа зегьы  ақалақьтә 
биуџьет ахарџь ала ишымҩаԥы-
суа. Ари ақалақь иарҳаз ҳтәылауаа 
рԥароуп. Ҳара ҳганахь ала еснагь 
аԥшьгарақәа рыдгылара ҳазхиоуп», 
-  иҳәеит Аҳәынҭқарра Ахада. Аслан 
Бжьаниа ажурналистцәа рызҵаа-
рақәа рҭакқәа ҟаиҵеит.

Ақалақь амчала

Аԥсны Ахада иныҟәарақәа

«Гәыма» – «Акультуратә марафон»

 d Маи 24 рзы акультуратә плат-
форма «Гәыма» аҿы имҩаҧ-
ган «Акультуратә марафон» 
ҳәа хьӡыс измаз аусмҩаҧгатә. 
Уи азкын аҧсуа жәлар рмузы-
катә рҳәагақәа ачамгәыр, аҿыр-
пын, аҩымаа, ахымаа  рҭоурых 
алацәажәара . 

Арахь имҩахыҵит Аҧсны Аха-
да Аслан Бжьаниа, Аҧсны Аха-
да Иусбарҭа аиҳабы Абесалом 
Кәарҷиа, Аҧсны аҵара аминистр 
Инал Габлиа, уи  ихаҭыҧуаҩ Ада 
Кәарҷелиа-ҧҳа. Ансамбль «Гәын-
да» анапхгаҩы Роза Чамагәуа уҳәа 
ирацәаҩны амилаҭтә музыка аб-
зиабаҩцәа, аҟазара знапы алаку, 
ашколхәыҷқәа, астудентцәа. 

Аиҧылара аартра минуҭқәак 
шагыз, Аҧсны Аџьынџьтәылатә еи-
башьра Гәдоуҭатәи амузеи аиҳа-
бы Гугуца Џьыкырба Аҧсны Ахада 
Аслан Бжьаниа илырдырит иӡыр-
газ амаҭәарқәа рыхәҭак зтәыз.  
Иара Аҧсны аҩныҵҟа еиҧш, уи 
анҭыҵгьы  еицырдыруаз Кәыҷа 
Лакрба иакәын. Иазгәалҭеит, аҧ-
суа инструментқәа зегьы шыҟа-
иҵоз, ихатәы музеигьы шимаз. Уаҟа 
иӡырган иара убас иҧшәма ҧҳәы-
си иареи еицыҟарҵаз  шәышықәса 
инеиҳаны изхыҵуа ауарҳал. Аҧсуа 
фольклор иазкны ихатәы шәҟәгьы 
ҭижьхьан.

 Аиҧылара аартуа акультура- 
 усутә платформа «Гәыма» анапх-

гаҩы Хьыбла Возба «бзиала шәа-
абеит» ҳәа ралҳәеит еизаз зегьы. 
Иазгәалҭеит раҧхьаӡакәны ари 
аҩыза аусмҩаҧгатә «Акульту-
ратә марафон» ҳәа ахьӡҵаны 
ишымҩаҧырго. Хаҭала иҭабуп ҳәа 
ралҳәеит, ас еиҧш иҟоу апроект аҟ-
ны, адгылара ахьарҭаз Аҧсны Аха-
да Иусбарҭеи  Аҧсны аҵара ами-
нистрреи.  

Аҧсуа музыкатә рҳәагақәа 
рҭоурых иазкны алекциа даҧхье-
ит Оҭар Хәынцариа ихьӡ зху 
аҳәынҭқарратә амузыкатә рҳәа-
гақәа роркестр анапхгаҩы Денис 
Арухаа.

«Акультуратә марафон» аҿы 
дықәгылеит аоркестр иалоу Софиа 
Кесекова, уи иалырҳәеит аҧхьар-
цеи аҿарпыни.

Иазгәаҭатәуп иахьатәи ҳаамҭа-
зы аҧсуа музыкатә  рҳәагақәа 
ҟазҵо даара ишмаҷҩу. Урҭ раҕьы-
рак рыҟаҵараҿы аџьабаа ду ибоит  
Уасил Арухаа. Аҧсны Ахада Аслан 
Бжьаниа, уи иҭабуп ҳәа иеиҳәеит 
аҧсуа культура аизырҳараҿы иҟа-
иҵо илагалазы.

Ас еиҧш иҟоу аиҧыларақәа 
мҩаҧгалахоит аҧсуа доуҳатә 
культура ашьҭыхра хықәкыс иҟаҵа-
ны. Акультуратә платформа «Гәы-
ма» аҟны  иааиуа ҧшьымз иҭагӡа-
ны. Уахь инарыҧхьалоит аҟазара 
знапы алаку, асахьаҭыхҩцәа, ает-
нографцәа,аҟазара абзиабаҩцәа 
аҟазара-аклассқәа рымҩаҧгара-
зы.  Ари апроект ацхыраара Аԥсны 
Ахада Иусбарҭа

Стелла Сақаниа

 d Ишдыру еиҧш, маи 22 рзы  
Аҧсны  ақалақьқәеи араионқәеи  
ршколқәа рҟны игеит аҵыхәтәан-
тәи аҵәҵәабжьы. Сынтәа 153 школ 
ирылгоит 1900-ҩык . Урҭ  рахьтә 
12-ҩык аушьҭымҭацәа  амедалқәа 
рыҭаразы рыӡбахә ҳәоуп.

Зынӡаск Аҟәа ақалақь аҟны 16 
школ ыҟоуп. Уахь иаҵанакуеит ҽын-
латәи,  латәарадатәи ашколқәа.

Егьырҭ ашколқәа зегьы рҟны 
еиҧш,  Баграт Шьынқәба ихьӡ зху 
Аҟәатәи абжьаратә школ №1 аҟны 
игеит аҵыхәтәантәи аҵәҵәабжьы. 
Ари ашкол ашҭахь инеит аҭаацәа, 
арҵаҩцәа, асасцәа.

Аныҳәа мҩаҧыргон ажәабатәи 
акласс аҵаҩцәа  Саҭанеи Лагәла-
аи Нарҭ Дбари. Аушьҭымҭацәа ир-
зеиҕьаршьеит раҧхьаҟа ақәҿиа-
рақәа, рыгәҭыхақәа зегьы нагӡахарц. 
Иазгәарҭеит ажәеизатәи акласс 
аушьҭымҭацәа рзы ари амш ак-
рызҵазкуа мшны ишаанхо.  

Анаҩс агәырҕьаратә цәаҳәахьы  
ашкол аушьҭымҭацәа наҧхьан. 
Урҭ 80-ҩык  ыҟоуп. Ахьтәы медал 
аиуразы иқәгылоуп 11 «б» акласс 
аушьҭымҭацәа: Аида Бараҭелиа, 
Ансоу Бармышьаа, Нара Дбар.   
Аҳәынҭқарра абираҟ ашьҭыхра-
зы инаҧхьан ашколтә ҧсҭазаареи 

аҵареи рҿы зҽалызкааз аҵаҩцәа. 
Иарҳәан Аҧсны  Агимн. 

Ашкол адиректор Нона Бо-
рис-иҧҳа Делба «бзиала шәаабе-
ит» ҳәа ралҳәеит асасцәа, анацәа, 
абацәа, абдуцәа. Иазгәалҭеит ари 
агәырҕьара амш ахьаагьы шацу, 
избанзар жәеиза шықәса аџьа-
баа здырбалоз ахәыҷқәа рзы 
аҵыхәтәантәи аҵәҵәабжьы шго. 
Аушьҭымҭацәа актәи акласс инарк-
ны дрыцын анык леиҧш, игәцарал-
куан, бзиа илбон. Илҳәеит, ашкол 
аҿы шакәу ахәыҷқәа иахьроуа 
адырра ашьаҭақәа, Аҧсадгьыл азы 
иапатриотцәаны, уи иатәыла уааны 
иахьышьақәгыло рыхдырра, насгьы 
араҟа ишрылаараӡо  аҭаацәареи 
ашколи рҟны иреиҕьу аҟазшьақәа, 
аиашара, агәыҳалалра, аџьа аб-

зиабара, аиҩызара,аҭакҧхықәра. 
Иазгәалҭеит, 2023-2024-тәи аҵа-
рашықәс аан адырра шроуаз 817- 
ҩык аҵаҩцәа. Урҭ гәыблыла аус ры-
цыруан 56-ҩык арҵаҩцәа.

Аушьҭымҭацәа ирыдырныҳәа-
леит актәи акласс  ахь зшьаҿа 
еихызгаз ахәыҷқәа, урҭ ирзаҧхьеит 
ажәеинраалақәа, инарыгӡеит ашәа. 
Аушьҭымҭацәеи актәи аклассқәа 
рҵаҩцәеи аҳамҭақәа еимырдеит. 
Рыхьӡқәа ҳәан еиуеиҧшым аспорт-
тә еицлабрақәа рҿы аҧхьахәқәа 
згаз ашкол аҵаҩцәа.

Аҧсны аҵара аминистр актәи 
ихаҭыҧуаҩ Ада Кәарҷелиа-ҧҳа 
еизаз зегьы  бзиала шәаабеит ҳәа 
раҳәо аушьҭымҭацәа дрыдныҳәале-
ит. Изнылоу амҩа ҭбааҿы аманшәа-
лареи ақәҿиарқәеи рзеиҕьалшьеит.

Аныҳәа хадырҭә аауан аушьҭы–
мҭацәа инарыг ӡоз аҧсуа кәаша-
рақәа.

 d Аҵыхәтәантәи аҵәҵәабжьы, 
ашкол ԥсҭазаара ахыркәшара, 
шаҟа гәы хыҭ-хыҭра аҵоузеи ари 
амш ашколхәыҷқәа рзы. Маи 22 – 
Аҟәа ашколқәа зегьы рҟны игеит 
аҵыхәтәантәи аҵәҵәабжьы.

Ҳара  ҳазҭааз Ефрем Ешба ихьӡ 
зху Аҟәатәи ахәбатәи абжьаратә школ 
аныҳәатә гәалаҟазаарала  ихыхәхәа 
иҭәын. Шьапыргыларҭа умоуа 
ахәыҷқәеи аҭаацәеи ашкол ашҭа 

ҭбаа ду ҭдырҭәаауан рхырҿқәа рхала-
шо. Зегьы рзыԥшын 11-тәи аклассқәа 
роушьҭымҭацәа. Урҭ Ахьӡ-Аԥша апарк 
аҿы ашәҭшьыҵәрақәа шьҭаҵаны, 
Аԥсны ахақәиҭра азаазгаз рҿаԥхьа 
ихырхәаны ихынҳәит аҵыхәтәантәи 
аҵәҵәабжьы амҩаԥгарахь. Мҩамш 
ҳәа рҳәарцаз ацәаҳәахьы иаа-
ит актәи акласс аҵаҩцәа, иара убас 
ажәбатәи акласс аушьҭымҭацәагьы.

Адныҳәалара ҟаҵо дықәгылеит  
 Е. Еш ба ихьӡ зху 5-тәи абжьаратә 
школ анапхгаҩы Лиана Констан-
тин-иԥҳа Хәарцкиа. Лара еиқәы-
лыԥхьаӡеит рышкол агәадурақәа 
«Ахьтәы медал» ала иалгарц иҟоу: 
Еснаҭ Габуниа, Милана Лаквитава–
ибзиаӡаны ажәбатәи акласс иалго, 

амаҭәарқәа зегьы рзы, ақалақьаҿ 
имҩаԥысуаз аицлабрақәа рҿы зҽа-
лызкаауаз. Сынтәа ари иашкол иалго 
рахьтә 4-ҩык ибзиаӡаны иалгеит, 16-
ҩык аҵаҩцәа 4-5 ҳәа ихдыркәшеит 
аҵарашықәс. Иҭабуп ҳәа ралҳәеит иа-
ра убас 11-тәи аклассқәа рырҵаҩцәа, 
лҵшәа бзиала русуразы: Валенти-
на Куткаиа, Мзиа Занҭариа, Саида 
Смыр, Нонна  Кәыҵниа, урҭ рнапаҿы 
ирылҭеит аҳаҭыртә шәҟәқәа.

Аныҳәатә цәаҳәаҿы иалкааны 
аҳаҭыртә шҟәқәа рыҭан иара убас 
аҵаҩцәа, аспорт, аҟазара уҳәа рҿы 
ашкол ахьӡ ҭызго. Ари амиссиа бзиа 
нарыгӡон, ашкол анапхгаҩы лхаҭыԥу-
аҩ Мимоза Занҭариеи, аиҿкааратә 
ҟәша аиҳабы Ииа Џьопуеи. Ақалақь 
аҵараусбарҭа ахьӡала  дрыдныҳәа-
леит аспециалист хада Нонна Ломиа, 
лара аушьҭымҭацәа ирзеиӷьалшье-
ит  ақәҿиарақәа. «Анцәа иумырӡын, 
ҳаԥсуа бызшәа, Адунеиаҿ иҟазаа-
ит аҭынчра» ҳәа ихлыркәшеит уи 
лықәгылара.

Аиҳабацәа инарымырдеит аҵаҩ-
цәа, урҭ инары гӡон аԥсуа ашәақәа, 
инеимда-ааимдо ирыԥхьон ажәеин-
раалақәа. Ажәеизатәи акласс 
аҵаҩцәа иҭабуп ҳәа рарҳәеит 11 
шықәса аҵара дзырҵоз рырҵаҩцәа, 
анык леиԥш ирыхӡыӡаауа, адыррақәа 
рзаазыртуаз. Иаԥхьон урҭ ирзыр-
кыз рлаф шедеврқәагьы. Сара хаҭа-
ла амҵәыжәҩақәа снаҭон ари амш 
зегьы ахьхьа-хьхьаҳәа аԥсышәа-
ла иахьымҩаԥыргоз. Макьана, да-
ра раԥхьа ишьҭоуп аԥышәарақәа уи 
ашьҭахь аԥсҭазаара ду ашҟа иназга-
ша амҩахәасҭа алхра.

Аҵыхәтәантәи аҵәҵәабжьы зы-
лаӷырӡ аанаго дыҟазар гьы, уи 
гәырӷьаратә лаӷырӡуп. Мҩамш 
шәықәлааит ҳгәыӷрақәа здаҳҳәало 
ҳаушьҭымҭацәа, мышьҭабзиала!

Аҵыхәтәантәи аҵәҵәабжьы

Мышьҭабзиала, 
Аԥсны ахьыбҿар

Наира Сабекиа

Амҩа ҭбаа ианылоит

Стелла Сақаниа

 Аԥсны адәныҟатәи аусқәа Рми-
нистрра Қырҭтәыла аԥыза-ми-
нистр Иракли Кобахьиӡе Аԥс-
ни  Аахыҵ-Уаԥстәылеи ҩаԥхьа 
Қырҭтәылаҟа ирхынҳәтәуп ҳәа 
иҳәамҭа ахҳәаа ҟанаҵеит.

«Еилкаауп, ас еиԥш аҽхыр-
цәажәаратә ҟазшьа змоу аҳәа-
мҭақәа  имҩаԥы сраны иҟоу апар-
ламенттә алхрақәа раламҭалазы 
ишыҟаҵоу, насгьы урҭ, раԥхьа иргы-
ланы, аҩныҵҟатәи аудиториа иша-
зырхоу. Қырҭтәыла анапхгара Арес-
публика Аԥсны Қырҭтәыла шьҭахьҟа 
азырхынҳәра азы изеиԥшразаалак 
аҽазышәарақәа зегьы лҵшәадахоит, 
урҭ ԥеиԥш змам усуп», - иазгәаҭоуп 

Аԥсны адәныҟатәи аусқәа Рмини-
стрра иҟанаҵаз ахҳәааҿы. 

Аԥсны адәныҟаполитикатә 
усбарҭа Ареспу  блика Аԥсны ихьыԥ-
шым ҳәынҭқарраны ишыҟоу, уи 
ахатәы суверенитет арӷәӷәара амҩа 
ишықәу азы даҽазныкгьы аҳәамҭа 
ҟанаҵоит. 

«Аԥсны жәлар рхатәы мҩа 
алырхит, Аԥсны аҳәынҭқарратә 
суверенитет изеиԥшразаалак 
аиҭахәаԥшра ҟалаӡом», -  инаҵшь-
ны иазгәарҭеит Аԥсны адәныҟатәи 
аусқәа Рминистрраҿ.   

Ԥеиԥш змам аҽхырцәажәарақәа

Адәныҟатәи аусқәа      
Рминистрраҿы

 d Иналукааша апартиатә, 
аҳәынҭқарратә усзуҩ, апартиа 
Аԥснытәи аобласттә комитет ак-
тәи амаӡаныҟәгаҩ, Аԥснытәи 
АССР Иреиҳаӡоу Асовет Апрези-
диум Ахантәаҩыс иҟаз Валериан 
Осман-иԥа Кобахиа диит лаҵа-
рамза 15, 1929 шықәса рзы Гәдо-
уҭа араион Лыхны ақыҭан.  

 1944 шықәсазы дҭале-
ит Аҟәатәи арҵаҩратә ҵараи-
урҭа,  1947 шықәсазы –Аҟәатәи 
арҵаҩратә институт аурыс быз-
шәеи алитературеи рфакультет. Уи 
даналга ашьҭахь усура ддәықәҵан 
Лыхнытәи абжьаратә школ ахь. 

1953 шықәсазы  акомҿартә 
усура дазкын: Гәдоуҭа араионтә 
комҿареидгыла аҩбатәи амаӡа-
ныҟәгаҩыс, нас актәи амаӡаныҟә-
гаҩыс дыҟан. 1955 шықәсазы 
далхын Аԥсны акомҿареидгыла 
аобком амаӡаныҟәгаҩыс, нас ак-
тәи амаӡаныҟәгаҩыс. 

1958 – 1960 шш. Валериан Ко-
бахиа аџьажәлар рдепутатцәа 
Гәдоуҭатәи рраионтә хеилак ана-

гӡаратә комитет ахантәаҩыс аус 
иуан. 

1960 шықәсазы Асовет Еидгы-
ла Акоммунисттә партиа Ацентр 
Комитет аҿы иаԥҵаз Иреиҳаӡоу 
апартиатә школ ахь ддәықәҵан. 
1962 шықәса инаркны  – апартиа 
Гәдоуҭатәи араионтә комитет актәи 
амаӡаныҟәгаҩыс дыҟан. 

1965 – 1975 шықәсқәа рзы – 
апартиа Аԥснытәи аобком актәи 
амаӡаныҟәгаҩыс аус иуан. 1975 
– 1978 шш. – Аԥснытәи АССР Ире-
иҳаӡоу Асовет Апрезидиум амаӡа-
ныҟәгаҩыс дыҟан.   1978-1990 шш. 
– Аԥснытәи АССР Иреиҳаӡоу Асовет 
Апрезидиум Ахантәаҩыс.

Нанҳәамза 25, 1990 шықәсазы 
Аԥснытәи АССР Иреиҳаӡоу Асовет 
Апрезидиум Ахантәаҩыс дшыҟаз, 
Аԥсны аҳәынҭқарратә хьыԥшымра-
зы Адекларациа инапы аҵаиҩит.   

 Валериан Кобахиа СССР Ире-
иҳаӡоу Асовет   VII, VIII, IX ааԥхьа-
рақәа рдепутатс дыҟан.    Валериан 
Кобахиа иԥсҭазаара далҵит рашәа-
ра 28, 1992 шықәсазы.  

Ахԥатәи аԥшьбатәи ааԥхьа-
рақәа раан Аԥсны Жәлар Реиза-
ра Аиҳабы Нугзар Ашәба абар 
Валериан Осман-иԥа Кобахиа 
дшигәалашәо: «Аԥсназы иуадаҩыз 
аамҭақәа раан апартиатә ҭыԥ ду 
ашҟа раԥхьаӡа акәны иалырху-
аз аԥсуаа дыруаӡәкын. Валериан 
Кобахиа жәашықәса егьаарыгым-
хо (1965 ш. сентиабр инаркны) 
апартиа Аԥснытәи аобком ак-
тәи амаӡаныҟәгаҩыс дыҟан. Ари 
аамҭазы ашьҭыҵра иаҿын аԥсуа 
жәлар рмилаҭтә хдырра, иӷәӷәахон 
иҿаҳәатәха идәықәлаз ақырҭуа 
милаҭеилыхыҩцәа ирҿагыланы 
ахақәиҭтәразы ҳажәлар рықәԥа-
ра». 

2021 ш. март 17 азы Аҟәатәи 
ақалақьтә Еизара аилатәараҿы 
ақәҵара рыдыркылеит ԥасатәи 
Аминистрцәа Рсовет ахыбра аза-
аигәара, Аидгылара амҩа иаԥну 
абаҳча Валериан Кобахиа ихьӡ 
ахҵаразы. 2022ш. август 3 аҽны 
уаҟа ибаҟа ықәыргылан.

Валериан Кобахиа     
диижьҭеи 95 ш.  ҵит

Жәашықәса – Аԥсны 
анапхгараҿы

Лыхьӡ наунагӡа иаанхоит

 d 68 шықәса дшырҭагылаз 
лыԥсҭазаара далҵит аԥсуа-адыга 
бызшәақәа рыҭҵааҩы, афилоло-
гиатә ҭҵаарадыррақәа рканди-
дат, аԥсуа бызшәа акафедра №1 
адоцент Наталиа Урусбеи-иԥҳа 
Лихова.

Аԥснытәи аҳәынҭуниверситет 
аректорат, апрофессор-рҵаҩратә 
еилазаара, афилологиатә фа-
культет астудентцәа гәалсра ду-
ла ирыдашшылоит аԥсы лҭаацәа, 
лгәакьацәа, лҭынхацәа. 

Наталиа Лихова диит 1957  шы-
қәса март 21 азы Ҟарачы-Черқьестәи 
Ареспублика Гәымлоқыҭ .

1974 шықәсазы дҭалеит А.М.Гор-
ки ихьӡ зхыз Аҟәатәи аҳәынҭқарратә 
арҵаҩратә институт афилологиатә 
факультет, азанааҭ «аԥсуа бызшәеи 
алитературеи, анемец бызшәеи». 

Аамҭакала лаборантс дрыдыр-
кылеит аԥсуа бызшәа акафедраҿы 
абаза-адыга бызшәақәа рызҟазак 
лаҳасабала.

1989 шықәсазы аспирантура 
далгеит Қарҭтәи аҳәынҭуниверси-
тет аҟны азанааҭ «Кавказтәи абыз-
шәақәа» ала. Иара убри ашықәс 
инаркны Аԥснытәи аҳәынҭуни-
верситет аҟны аԥсуа бызшәа ака-
федраҿы аус луан. 2010 шықәса-
зы афилологиатә ҭҵаарадыррақәа 
ркандидат ҳәа аҵаратә хьӡы 
аиуразы адиссертациа лыхьчеит. 

Наталиа Лихова аԥсуа-абаза, 

адыга бызшәақәа рзы алеқциақәа 
дрыԥхьон, иара убас аԥсуа-адыга 
бызшәадырра иазкны акурс ҷы-
да даԥхьон.

Лара дравторуп «Аԥсуа-адыга 
бызшәақәа рҟны ақәыԥшылареи 
аамҭеи» захьӡу амонографиа, иа-
ра убас аҭҵаарадырратә усумҭақәа 
15 инареиҳаны, астудентцәа рзы 
арҵагатә цхыраагӡақәа жәпакы. 

Наталиа Лихова лыԥсҭазаа-
ра лалҵра цәыӡ дууп Аԥснытәи 
аҳәынҭуниверситет азы мацара 
акәымкәа, иааидкыланы аԥсуа-а-
дыга филологиазгьы. Уи лгәалашәа-
ра лаша наунагӡа ҳгәаҵаҿы иа-
анхоит.

 d Аԥсны адемографиатә ҭагы-
лазаашьа угәы шьҭнахуа иҟам. 
Имаҷхеит ииуа рхыԥхьаӡара, 
ирацәахеит аԥсра, ихьшәаны аҭа-
ацәаралалара, илаҟәит аҭаацәа-
рақәа рҿы ахәыҷқәа рхыԥхьаӡа-
ра. Аҳәса аӡәырҩы еиӷьыршьоит 
анҭыҵ ахшараиура анацәа ркапи-
тал аиуразы. Ари иахҟьоит ауааԥ-
сыра рхыԥхьаӡара шаҟаҩы ац-
лаз азы адырраҭара ҵабыргқәа 
рыҟамзаара. Маи 16 азы аде-
мографиа азҵаатәқәа ирызкны 
астол гьежь мҩаԥган Аԥсны Ахада 
иҟны иҟоу астратегиатә ҭҵаарақәа 
Рцентр аҟны. Ишәыдаагалоит 
Ацентр аиҳабы В.А.Чрыгба иқәгы-
лара иаазыркьаҿны.

Аҵәатәы шьаҟа 
Аӡәгьы изы имаӡам Аԥсны аде-

мографиатә ҭагылазаашьа даара 
иуадаҩны ишыҟоу. Раԥхьаӡа ир-
гыланы, зыӡбахә ҳамоу аԥсуаа де-
мографиала ҳахьыуашәшәыра-
хаз ауп. Ҳхыԥхьаӡара иахьацымло, 
хылаԥшра змам аиммиграциа 
ҳаԥхьаҟа иладырҟәыр алшоит да-
ара ишәарҭоу аҩаӡара аҟынӡа аԥ-
суаа ҳхыԥхьаӡара.

Шәарҭарас иаҵоузеи ҳаԥсад-
гьыл аҿы аԥсуаа рымҽхак аиҵаха-
ра атенденциа? Раԥхьаӡа иргыла-
ны, инаҵшьны иазгәаҭатәуп, аԥсуаа 
шракәу аҳәынҭқарра еиҿызкаауа, 
избанзар хьыӡҳәала дара роуп Аԥ-
суа ҳәынҭқарра аидеиа ныҟәыз-
гауа, ҵәатәы шьаҟас иаҵагылоу. Да-
ра рыжәҩахыр иқәуп аԥсуа бызшәа 
ахархәара, аихаҳара, аԥсуа милаҭтә 

культура арҿиара, иара убас Ҳаԥ-
садгьыл ахьчарагьы. 

Хьыӡҳәала абри аҟнытә, уаҩы 
имбарц залшом аԥсуаа демогра-
фиала рыԥсыҽра ҳҳәынҭқарра ами-
лаҭ ашәарҭараҵәҟьа ишҭанаргыло. 
Адемографиатә шәарҭадара апо-
литикатә шәарҭадара иузаҟәымҭха-
уа иахәҭакуп. Уи аԥхьа ианаҳмыр-
гыла, аҳәынҭқарра ахылаԥшрагьы 
ҳцәыӡуеит.

Адемографиатә проблема аӡба-
ра аҳәынҭқарра атәылахьчара иа-
мадоу ауснагӡатәқәа ирыдукылар 
ауеит. Иҳазҳәома, ҳара ҳҳәынҭқарра 
уи арҽеиразы аусмҩаԥгатә ӷәӷәақәа 
аус рыдулареи рымҩаԥгареи ирҿуп 
ҳәа? Макьаназ, рыцҳарас иҟалаз, уи 
алацәажәара заацәоуп. 

Изыргылода иҿыцу Аԥсны, 
изырҿиода ҳмилаҭтә культура, 
ҳбызшәа, ҳекономика, џьара агрес-
сорк деиҭаацәырҵыр изыхьчода 
Ҳаԥсадгьыл? Арҭ азҵаарақәа зегь 
ззеиԥшу гәаҵәажәпак иакәымзар, 
ԥхьаҟатәи зԥеиԥш иазхәыцуа игәы 
инамырхьырц залшом. Еиҭасҳәоит, 
адемографиатә шәарҭадара даара 
аҵак ду аманы иаақәгылеит, насгьы 
иара иамоу астратегиатә ҟазшьа-
ла аҳәынҭқарра ахьчара апробле-
ма иадукылар ауеит. Абраҟа иҳа-
моу-иҳахӡу акгьы ҳармеигӡароуп.

Демографиала аԥсыҽра
Иааԥымҵәаӡакәа демографи-

ала аԥсыҽра аԥсуа жәлар ирых-
ҭыргахьоу агәаҟ-ҵәаҟрақәа ирым-
зызны иҟалеит.  Ишәгәаласыршәоит, 
абри аҩыза аҭагылазаашьахь икы-

лызгаз. Аурыс-Кавказтәи аибашьра 
иахҟьаны Аԥсны иаҟәыԥсааит 70 
процент раҟара ауааԥсыра. Стали-
ни Бериеи иаркы-ирцә ҳәа анапх-
гара аныҟарҵоз  аамҭазы аԥсуа 
жәлар дара рыԥсадгьыл аҟны 
уаа ҵабыҵассаны иршьон. Акы-
раамҭа ахырҵәара, ахыԥсаара Да-
мокл иаҳәа аиԥш ирхакнаҳан, иа-
ра убри аамҭазы Мырзаҟан инхоз 
ҳажәлар рыхәҭак дара ирмазҵа-
аӡакәа рмилаҭра рхыхын – рбыз-
шәа рҿыхын. «Ирҿиоу асоциализм» 
аҭынчра аамҭазы иҟаз аԥсеивга-
ра хыркәшахеит СССР аилаҳарала. 
Убри ашьҭахь, Қырҭтәыла иаԥшьна-
газ аибашьраҿы Аԥсны иара амилаҭ 
иреиӷьыз ахаҭарнакцәа ацәыӡит, 
зықьҩыла аҿар уи ахьчара рхы 
ақәырҵеит. Ҩаԥхьа аԥсуаа демо-
графиала шьҭахьҟа идәықәлеит. 
Аибашьра ашьҭахь аизҳара, аира 
маҷк ишьҭыҵшәа иҟан. Уи зыдҳәала-
хаз аиааира иаҳзаанагаз агәырӷьа-
ра, еиӷьу аԥсҭазааразы агәыӷра ҿы-
цқәа ракәын. Аибашьра зхызгаз 
Аԥсны жәлар рганахьала аблокада 
мҽыӷ абарҭ агәыӷрақәа ахәышԥарӷы 
рықәнаԥсеит. Зықьҩыла аԥсуаа, ха-
даратәла аҿар, агәамч-алшара змаз, 
раԥхьаҟа ԥеиԥшк ацәаара рымбо 
ианалага, џьара ԥсҭазаара бзиак 
ҳзыԥшаауазар ҳәа Рыԥсадгьыл аа-
нырмыжьыр ада ԥсыхәа рмоуит. Ры-
цҳарас иҟалаз, урҭ рахьтә аӡәырҩы 
Аԥсныҟа ихынҳәраны иҟаӡам. 

Аҭагылазаашьа дырҵаулоит ҭо-
урыхла ишьақәгылахьоу аԥсуаа 
рҭаацәаралалара аҷыдарақәагьы: 
ихьшәаны аҭаацәаралалара, 
хыԥхьаӡара рацәала аҳәса хаҵа 
рымцара. Традициала ажәытәан 
аԥсуаа аҭаацәара дуқәа рыман, 
ахәыҷқәа рхыԥхьаӡара рацәан, 
анаҩсан аҭагылазаашьа аныман-
шәалаз асовет аамҭазы аҭаацәа-
раҿы ахәыҷқәа рхыԥхьаӡара иа-
ақәырҵәиааны имаҷхо иалагеит. 
Ақалақь аҟны ԥҟараны иҟалеит 
аӡәы-ҩыџьа ахәыҷқәа, ақыҭаҿы – 
3-4-ҩык. 

Иаҳныруа ахҟьа-ԥҟьақәа
Ауааԥсыра рхыԥхьаӡара 

еиӷьымхеит иаҳа иҭышәынтәа-
лаз аҵыхәтәантәи ажәашықәсақәа 
рыҩнуҵҟалагьы. Аҿар аусурҭа ры-
мамзаара, афатә-ажәтә, амаҭәа-
ҩыҭәа, арахь ауалафахә маҷқәа, 
аира иацу ахарџь дуқәа, иара убас 
ахәыҷқәа рааӡара, аҵара дырҵара 
рганахьала ахәқәа рышьҭыҵра да-
ара иҵоурамкәа анырра ҟарҵоит 
аира аҩаӡара ашҟа. 

Ирацәаҩны аҿар, амҩадуқәа 
рҟны машәырла иҭахоит, атәыла 
есышықәса жәаҩыла аҿар алԥса-
ауеит. Урҭ рыҩнуҵҟа анаркотикқәа 
ахрархәара аҩаӡара ахьыламҟәуа 
иаҳнарбоит ауааԥсыра социалла 
рҭагылазаашьа шыманшәалам, да-

ара иҵоурамкәагьы анырра шыҟа-
наҵауа уи адагьы иуадаҩу адемо-
графиатә ҭагылазаашьа ашҟа.

Ааха ӷәӷәаны иҟалеит ааигәа 
иаҳхаагаз ачымазараҿкы – КО-
ВИД-19. Ҳмедицина иааидкыла-
ны ицәгьамкәа амч ақәхеит абри 
ачымазара бааԥсы, аха уи  иахьа 
уажәраанӡагьы иаҳныруеит.

Абри апроблема иамоу аҵакы 
ҳасаб азуны, уи аҭыԥ ақәҵаразы 
абарҭ ажәалагалақәа уаҩы ихы иа-
ирхәар ауеит.

Ажәалагалақәак
Акы, Аминистрцәа Реилаза-

араҿы иаԥҵатәуп адемографи-
атә комиссиа. Уи абри аганахьала 
иҟоу-иану ирхылаԥшуеит, насгьы 
ианаҭаххо аамҭазы иаднакыла-
лароуп аҳәынҭқарра зыԥшрак 
ҳәа ҟамҵакәа аҽалагалара зҭаху 
аусмҩаԥгатәқәа.

Иҩбахаз, аусуратә гәыԥ еиҿка-
атәуп Аԥснытәи аҳәынҭунивер-
ситети Аԥсуаҭҵааратә институ-
ти рспециалистцәа реилазаарала, 
Аԥсны адемографиатә ҭагылаза-
ашьа иааидкыланы ҭҵаарадырра-
ла иазнеиша. Иадуԥхьалар ауеит 
асоциологцәа, адемографцәа, ае-
кономистцәа, аԥсихологцәа. 1-1, 5 
шықәса рыҩнуҵҟала абри аусуратә 
гәыԥ иармазеироуп Аԥсны адемо-
графиатә ҭагылазаашьа аганахьала 
ҳаамҭазтәи ахырхарҭақәа ирызку 
инеиҵыху ажәахә. 

Ауаажәларраҿы акырынтә иа-
лацәажәахьеит Аԥсны адемогра-
фиа азҵаарақәа хахаҵәҟьа знапы 
рылазкыша Адемографиатә фонд 
аԥҵара шаҭаху. Афонд анапаҿы 
еиднакылар алшон  иахырыԥхьаӡа-
ло аԥаратә малқәа. Аха, ҳҳәынҭқар-

разы аҵакы змоу абри апроблема 
ҳасаб азуны, иазхәыцзар ахәҭоуп 
адемографиатә ҭагылазаашьа ар-
маншәалара хықәкыс ишьҭызхша 
адемографиеи амиграциатә поли-
тикеи Рминистрра аиҿкаара. 

Сара акырынтә срылацәажәахье-
ит ҳҳәынҭқарраҿы адемографиатә 
ҭагылазаашьа арзҩыдара амҩақәа 
ирымоу аԥыжәарақәа, агха-ԥхақәа. 
Ҳәарас иаҭахузеи, абраҟа ганкы 
мацара иадцәылатәым. Стратеги-
атә хықәкқәаны иҟоуп ҳџьынџьу-
аа мҽхакы ҭбаала рыԥсадгьыл ахь 
рырхынҳәра, аира кырӡа азырҳа-
ра. Иага ус акәзаргьы, ҳазну аамҭаз 
хьыӡҳәала иалкаатәу акәны иҟо-
уп ҳәа исыԥхьаӡоит аҭагылаза-
ашьа арзҩыдаразы амҩа (даҽака-
ла иуҳәозар, аира агәазыҟаҵара), 
ҳаамҭазтәи аполитика-економикатә 
ҭагылазаашьақәа рҿы иаҳа алҵшәа 
аазышьҭуа ҳәа иԥхьаӡаны. 

Нас иаҳагьы иуадаҩхоит
Абри инамаданы ҳазхьамԥшыр 

алшом Аԥсны маӡалатәи аимми-
грациа апроблемагьы. Ҳаблақәа 
хҩаны ари апроблема ыҟамшәа 
ҳаԥхьаӡар,  ахы иоуҳажьыр, аҭагы-
лазаашьа хылаԥшра ҳзамҭар ауе-
ит, нас уи аҭыԥ ақәҵара иаҳагьы 
иуадаҩхоит. Маӡа дуны иҟам, акы 
нарҿшьны Аԥсны мрагыларахь-
тәи қыҭа кҿахак аҟны амигрантцәа 
иаармарианы рыҽҭарҩыр шалшо, 
нас шықәсқәак аниаслак, «аҭыԥан-
тәиқәа» раҳасабала Гагра ма Аҟәа 
нхара аиасра шрылшо. Изакәа-
нымкәа ҳпаспортқәеи ҳтәылау-
аҩреи зауа рахьтә зегьыҵәҟьа ҳа-
ра ҳазҭаху ракәны иҟам. Ачынуаа 
рыԥсықымқымра рхы иархәаны, 
урҭ Аԥсны анхара-анҵыразы маӡа-
ла алшара ахьроуа мацара акәым-
кәа, урҭ атәыла аҩнуҵҟатәи апро-
цессқәа рахьгьы анырра ҟарҵалоит. 
Ҿырԥшыс, алхрақәеи мамзаргьы 
знымзар-зны ареферендумқәеи 
раангьы.

Ари иаҳнарбо убри ауп, акорруп-
циеи ахылаԥшра зынӡаск аҟамзаа-
реи аҳәынҭқарра амилаҭтә шәарҭа-
дара ашәарҭараҵәҟьа ишҭанаргыло.

Хлаԥшра змам аиммиграциа, 
агастарбаитерцәа рмиграциа (урҭ 
Узбекисҭани, Ҭаџьықьсҭани, егьырҭ 
мрагыларатәи атәылақәеи руааԥсы-
ра роуп) инаваргыланы, иҟоуп атәы-
лауаҩрарзы акомиссиа иахысуа 
аргамаҵәҟьа амиграциа. Атәылау-
аҩра зауа рыхәҭак Аԥсны ииз роуп. 
Аха егьырҭ рыхәҭа – Аԥсны изакәы-
заалак џьара акала иадҳәалом, 
иаҵкарым атәылауаа ҿыццәа ро-
уп. Шықәсык аҩнуҵҟала акомиссиа 
атәылауаҩра рнаҭоит 3 нызқьҩык 
раҟара, агха смыхьуазар. 10 шықә-
са рыла ишьҭаҳхып, ҳара иҳауе-
ит алхрақәеи ареферендумқәеи 
зхы рылазырхәыша иашьагәыҭым 
ауааԥсыра 30 нызқьҩык раҟара. 
Ари даара изызхәыцтәу полити-
катә усуп.

Аҵарауаҩ игәаанагара

Аира, ахдырра, агәыӷра

Владислав Арӡынба иажәақәа

Еиӷьӡами анхаразы азин иаҳа инарҭбааны рыҭара, атәылаҿы имиз 
ауаа атәылауаҩра рыҭара акырӡа еиҵатәны? Абас иныҟәоит, ҿырԥшыс, 
Монако Аҳраҿы, Еидҵоу Арабтә Емиратқәа рҿы. Убраҟа атәылауаҩра 
зауз атәымуаа ирылшаӡом атәыла аҩнуҵҟатәи адәныҟатәи аполити-
ка ашҟа анырраҟаҵара. Абарҭ атәылақәа рҿы акыр шықәса ауаа нхоит, 
абизнес қәҿиарала рнапы алакуп. Ҳдемографиатә ҭагылазаашьа ауа-
даҩра ҳхаҿы иааганы, убри аԥышәа ҳашҟа ииаҳгар амуӡои? Сцәажәа-
ра хсыркәшар сҭахуп ҳҳәынҭқарра ашьаҭаркҩы Владислав Арӡынба 
иқәгылара аҟнытә ажәақәак рыла: «Ҳадгьыл ҳахьчеит, Егрынӡа ҳнаӡеит, 
абри Аиааира заҳҭахузеи абраҟа аԥсуаа нымхозар, ҳара ҳрацәаҩым-
хозар? Егьырҭ ажәларқәа абрахь иааины араҟа анхара-анҵыра иалагар, 
иаҳцәыргоит ҳадгьылқәа, ҳаҩнқәа, иҳамоу зегьы, изаҳҭахузеи уи аҩыза 
атәыла? Ҳара ҳрацәаҩхароуп: аҳәынҭқарра аргылара ҳаналацәажәа-
уа, раԥхьаӡа иргыланы аҭыԥ иқәаҳҵароуп адемографиа апроблема».

Хьыӡҳәала абас иҳәеит Владислав Арӡынба. Уи иажәақәа ҳарҭ зегьы 
ҳзы имҩақәҵагахароуп. Ҳазну аамҭазы Урыстәылатәи Афедерациеи ҳа-
реи ҳарратә усеицура иабзоураны зҭыԥ иқәҵоу атәыла ашәарҭадара 
апроблема ашьҭахь, аҩбатәи апроблема хада –ауааԥсыра рпроблема, 
адемографиа апроблема ауп. Уи аҭыԥ иқәымҵакәа ҳара иҳалшом Аԥ-
суа ҳәынҭқарра ашьақәыргылара, ҳбызшәеи, ҳкультуреи, ҳажәлари ре-
иқәырхара. 

Борис Қаџьиа

 d Ареспубликатә биуџьет 
амалқәа рыла 2024 шықәсазы 
иргылатәу, ирҽеитәу ахыбрақәа 
сметала рыхәԥса ашьақәыр-
гылара иазкын ааигәа Аԥы-
за-министр Алеқсандр Анқәаб 
имҩаԥигаз аилацәажәара.

Аминистрцәа Реилазаа-
ра апресс-маҵзура излаанацҳа-
уа ала, аилацәажәара иалахәыз 
азааҭгылеит арҽеиратә усурақәа 
знапы рылаку аиҿкаарақәа иры-
моу апроблемақәа, избанзар 
аргыларатә маҭәахәқәа рыхә 
шьҭыҵит. Иара убас ираҩымсит 
ақыҭақәа рҟны автомашьына 
мҩақәа шьаҭанкыла ирыгу-ирыб-
зоу аҟаҵара азҵаарақәагьы.

Алеқсандр Анқәаб иҳәеит маи 
анҵәамҭазы нап шарктәу зысме-
тақәа мазеиу амҩақәа рырҽеира.

Аԥыза-министр инапынҵала 
Гәдоуҭа ақ. амҩаҟаҵаратә комби-
нат аспециалистцәа ҩаԥхьа иа-
лагароуп Ареспубликатә мҩаду 
аҭагылазаашьа  аҭҵаара.

Иара убас аилацәажәараҿы 
иазааҭгылеит Очамчыра араи-
он аҟны амшцәгьақәа ирыхҟьа-
ны ааха зауз ацхыраара рыҭа-
ра, ибгаз аӡыхкырақәа, ацҳақәа 
реиҭашьақәыргылара азҵаа-
рақәагьы.

Аилацәажәара иалахәын Аԥы-
за-министр ихаҭыԥуаҩ, афи-
нансқәа рминистр Владимир 
Делба, Аԥыза-министр ихаҭыԥу-
аҩ, аекономика аминистр Крис-
тина Озган, акапиталтә ргы-
лара Аусбарҭа аиҳабы Ҭемыр 
Агрба, аргылареи анхарҭа-кому-
налтә нхамҩеи Рҳәынҭқарратә 
усбарҭа аиҳабы Дмитри Цымц-
ба, уи ихаҭыԥуаҩ Есфир Маитоп, 
«Амҩа-ргыларатә комбинат» аиҳа-
бы Георги Мелаӡе.

Азҵаарақәа 
ирылацәажәеит

Аԥсны Аминистрцәа     
Реилазаараҿы

 d Аџьықәреи лаҵатә ажәла 
аахәаразы иазоушьҭын 4 мил-
лионк мааҭ рҟынӡа. Аԥсныпресс 
иаиҭаз аинтервиу аҟны абри 
атәы иҳәеит ақыҭанхамҩа ами-
нистр Беслан Џьопуа.

«Аԥсны Ахада Аслан Бжьа-
ниа ҳнапы ианиҵеит ақыҭақәа 
рҿы алаҵара шымҩаԥысуа еи-
лаҳкаарц, избанзар иҳаҩ-
сыз ашықәс аарҩаран, аҽаҩра 
маҷын. Ақыҭақәа реиҳабацәа ры-
ла еилаҳкааит зҭагылазаашьа 
уашәшәыроу аҭаацәарақәеи иа-
аидкыланы анхацәеи аџьықәреи 
лаҵатәы маҷны ишрымоу. Аиҳабы-
ра алшарақәа рыԥшааит Очамчы-
ратәи Гәдоуҭатәи араионқәа рзы 
20-20 тонна аџьықәреи аахәара-
зы», – иҳәеит Б.Џьопуа.

Гәдоуҭаҟа инаргахьеит аџьы-
қәреи жәла бзиа 19 тонна Уи 
қыҭа-қыҭала рызшара иаҿуп. 

«Алаҵатә роуеит хадаратәла 
зҭагылазаашьа уашәшәыроуи ах-
шара рацәа зааӡои, иара убас  
аҭаацәарақәа, аибашьраҿы иҭа-
хаз рҭаацәарақәа. Аџьықәреи 
наргахьеит Очамчыра араион 
ашҟагьы», – иҳәеит иара. 

Аџьықәреи 
лаҵатә – 
ақыҭақәа рахь

4 миллионк аушьҭын

 d Еицырдыруа аԥсуа сахьаҭыхҩы 
Сергеи Габелиа амилаҭтә сахьаҭы-
хратә ҟазараҿы имҩашьауа 
ишьҭа аанижьит. Иԥсҭазаара зегьы 
асахьаҭыхра аусхк иҭышәынтәа-
ланы аҿиара иазкын, илшазгьы 
рацәоуп. 

Сергеи Михаил-иԥа Габелиа ди-
ит 1939 ш. ианвар 23 рзы Очамчы-
ра араион Гәыԥ ақыҭан. Абжьаратәи 

ашкол даналга аҵара иҵон Аҟәатәи 
асахьаҭыхратә студиаҿы. 

Сергеи Габелиа ашкол данҭаз 
инаркны асахьаҭыхра бзиа ибон, 
хәыҷы-хәыҷлагьы ибаҩхатәра аҽаа-
нартуан.  Ихазы иӡбхьан асахьаҭыхра 
азанааҭ шалихуаз, игәҭакы анагӡара 
амҩа данын, егьицааиуан. 

Ашьҭахь дҭалеит Қарҭтәи 
асахьаҭыхратә ҵараиурҭа, ахԥатәи 
акурс аҟнгьы ддыртәеит. Иҵа-
ра даналга, 1960-1966 шықәсқәа 
раан адырра бзиақәа ирҳаит 
Қарҭтәи асахьаҭыхратә академи-
аҿы. Қәҿиарала араҟа иҵара хир-
кәшеит. Идипломтә усумҭа иахьӡын 

«Амҳаџьырқәа». Аԥсныҟа даныхынҳә, 
хара имгакәа аҭаацәара далалоит. 
1966 ш. Аԥсны асахьаҭыхҩцәа Реид-
гылахьгьы дрыдыркылоит. Иара убри 
ашықәс азы Аҟәатәи асахьаҭыхратә 
ҵараиурҭа аиҳабыс дахадыргыло-
ит. Аамҭакала араҟа дырҵаҩын, аҿы-
ханҵа азанааҭ дырзаԥхьон. 

Арҭ ашықәсқәа раан Аԥсны 
асахьаҭыхҩцәа Реидгыла ахан-
тәаҩыс иҟаз Марина Ешба аҟа-
зацәа ҿарацәа даара игәцаралкуан, 
лԥышәа рымалдон. Сергеи Габелиа 
урҭ рхыԥхьаӡараҿы дыҟан. Рҽеима-
даны асахьаҭыхратә ҟазара аҿар 
радԥхьалара иазааԥсон. Ҳәарада, ес-
нагь абаҩхатәра злаз аҿар алԥша-
алатәын, ирыцхраалатәын, ирыд-
гылатәын. Даҽакалагьы иауамызт. 
Сергеи Габелиа ихатә рҿиара ина-
варгыланы иааиԥмырҟьаӡакәа аҵа-
ра-ааӡара аус инапы алакын. 

Марина Ешба лмаҵура аан-
лыжьуеит 1975 шықәсазы. Убасҟан 
еицҿакны ахантәаҩыс ихьӡ рҳәе-
ит, дагьалырхит абаҩхатәра злаз 
асахьаҭыхҩы, аҿыханҵаҩ Сергеи Га-
белиа. Хымԥада, иҩызцәеи иеиҳа-
бацәеи еицгәарҭахьан илаз аиҿка-
аратә баҩхатәра. Араҟа 22 шықәса 
аус иуит. Амилаҭтә сахьаҭыхратә ҟа-
зара арҿиараҿы илшамҭақәа рзы 
1971 ш. рзы Аԥсны Иреиҳаӡоу Асо-
вет Апрезидиум Аусԥҟала Аԥсны 
жәлар рсахьаҭыхҩы ҳәа аҳаҭыртә 
хьӡы ихҵан. Акыр шықәса СССР 
асахьаҭыхҩцәа Реидгыла аусбарҭа 
аилазаара далан.

   «Асахьаҭыхҩы Габелиа иусум-
ҭақәа рҟны аемоциа маца   ра изхо-
мызт, уи иҩнуҵҟатәи идоуҳамч иаҿы-
бааны дахәа ԥшуан, егьеиликаауан 
убри ада акгьы шузаԥымҵо. Уи аԥ-
сабара алирикатә ҟазшьа аманы, иа-
зааигәаны идикылон. .. Иусумҭақәа 
аԥшӡара аамсҭашәара рыҵубаау-
еит, иаахтны убла ихгыло алирика 
иҽацәихьчоит. Иаԥиҵо рыԥштәқәа 
ракәзаргьы, еснагь имыцхәны акы 
алубаауа иҟаӡам… Иусумҭақәа рҟ-
ны аԥсабара агәеисыбжь уныруеит, 
аԥштәқәа реимадарала, реиҿыбаа-

рала иџьашьахәу дунеик аадырԥшу-
еит», – иҩуан аҟазараҭҵаара адоктор 
Ал. Аргәын. 

«Аҿыханҵаҩ изааигәан Кав-
каз аԥсабара. Ҷыдала апеизажқәа 
раарԥшра ицааиуан, амч инаҭон. Апе-
изаж «Ауадҳара» уи арҵабыргуе-
ит. Аҟаза ихшыҩзышьҭраҿы иҟоуп 
ашьхақәа, иналкааны абнара, насгьы 
ихатәы блала аԥсабара ахәаԥшра. 
Иусумҭа «Аоезиа ахыҵхырҭа» аҟны 
акәзар, даараӡа дацклаԥшны, абырц-
кал икылхны дазнеиуеит, избанзар 
уаҟа фыхаҵа хаданы даарԥшуп Дыр-
мит Гәлиа…

Аԥсуа поезиа ахыҵхырҭаҿ игылоу 
абыргцәа дахьрылагылоу еиҳа дал-
кааны дрылубаауеит… Дырмит Гәлиа 
ажәлар ирызнеигаша апоезиа ала иа-
аирԥшуеит ихатәы бызшәа аԥшӡара,  
даара рҽазҵәылхны изыӡырҩуеит.

Асахьаҭыхҩы урҭ иреиҳәо 
рхаҿқәа ирныԥшуа аҟаҵара дац-
клаԥшуеит. Еилагылоу деилыхха 
дрылубаауеит иара убас Нестор Ла-
коба» , – иазгәалҭоит О. Воуцеховска-
иа-Брендель. 

Аԥсны ашәарҭара ду ианҭагы-
лаз, Аџьынџьтәылатә еибашьраан 
асахьаҭыхҩцәа рахьтә гәыԥҩык 
апатреҭқәа-шаржқәа маҷымкәа 
иаԥырҵеит, урҭ иреиуоуп: Хә. Аҩӡба, И. 
Ҷкадуа, З. Аџьынџьал,Т. Амԥар, Н. Ло-
гәуа уҳәа. С. Габелиа иаԥиҵаз Шевар-
наӡеи Каркарашвилии рсахьа-шар-
жқәа ахәаԥшцәа ахәшьара бзиа 
рырҭеит.

Аԥсны Аџьынџьтәылатә еи-
башьраан акәзаргьы, Сергеи Габелиа 
ижәлар дрылагылан. Иара иаԥшьга-
рала еиҿкаан асахьаҭыхҩцәа рырҿи-
аратә хеидкыла «Ажәеиԥшьаа». Убри 
ала иҩызцәеи иареи ирҭахын аԥ-
суа сахьаҭыхҩцәа Аԥсадгьыл ахьча-
раҿы рлагала аҟаҵара, ақәылаҩцәа 
рхаҿра аарԥшраҿы рыгәҭакы ана-
гӡарагьы рылдыршеит. 

Сергеи Габелиа, Зоиа Аџьынџьал, 
Валентина Хәырхәмал, Витали Ла-
крба уҳәа абиԥарак еиуан, аиҩыза-
ра бзиагьы рыбжьан. Хәыта Аҩӡба 
қәрала дшеиҳабызгьы,  Сергеии иа-
реи даара пату еиқәырҵон, иааигәа-
ны егьеиҩызцәан.  Сергеи Дызгәа-
лашәо ирҳәоит агәы ҭбаа шизҭаз, 
Аԥсуара шныҟәигоз, ауаҩы ихаҵгы-
лара дшацәымаашьоз, еснагь аҿыц 
дшашьҭаз, асахьаҭыхҩцәа рбзаза-
ратә зҵааҭқәа инадыркны ирыгыз-и-
рыбзаз илаԥш шырхыз,  дшырхаҵгы-
лоз.

Аԥсҭазаараҿы Сергеи Габелиа 
ихаҭара аанарԥшуеит ижәлар рми-
лаҭ-хақәиҭратә қәԥара дахьалагылаз. 
Уи шьақәнарӷәӷәоит аԥсуа шәҟәы ҳәа 
хьӡыс изауз знапы аҵазҩыз 130-ҩык 
дахьыруаӡәкыз. 

Асахьаҭыхҩы, аҿыханҵаҩ ирҿи-
ара аус азы аамҭа шизымхозгьы, 
игәыгәҭаижьуамызт, даара аусумҭа 
шьахәқәа рацәаны иаԥиҵеит. Урҭ 
иреиуоуп апатреҭқәа: «Ҟасҭеи Ар-
сҭаа», «Ԥимба Ҭраԥшь», «Иван Па-
пасқьыр», иара убас «Амҳаџьырқәа», 
«Ҳаб иҩны», «Ажара», «Гәыԥ ашьха», 
«Ауадҳара», «Афронт ахь анаскьага-
ра», «Аԥсны аҵеицәа», «Арацәа ад-
кылара», «Ареволиуциа иақәлоу», 
«Лыхнашҭа» уҳәа егьырҭ аусумҭақәа. 
Асахьаҭыхҩы аҵыхәтәантәи иусумҭа 
акәны ирдыруеит «Афонҿыцтәи 
ауахәама» (1997). Ирылукаауа иру-
акуп «Амҳаџьырқәа». Егьырҭ аҟа-
зацәа реиԥш, иусумҭақәа  акырнтә, 
Аԥсны еиԥш, анҭыҵгьы  (Моск-
ва (1975, 1982), Берлин (1986), Ныс 
(Польша, 1988),  Генуиа (1992) Аԥсны 
асахьаҭыхҩцәа Реидгыла имҩаԥнагоз 
ацәыргақәҵақәа ирылахәын.

Аԥсны Аџьынџьтәылатә еи-
башьра ҳажәлар риааирала ианеилга, 
асахьаҭыхҩцәагьы Аҟәаҟа ихынҳәит, 
маҷ-маҷ арҿиара аус иазхьаԥшуан. 
Аҭагылазаашьа акыр ауадаҩрақәа 
шацызгьы, акультура иаҵанаку-
аз егьырҭ ахкқәа реиԥш, асахьаҭы-
хратә ҟазара ҩаԥхьа иҭышәынтәа-
ланы аҿиара амҩа ианылар акәын.  
Гәык-ԥсыкала ари аус дазааԥсон 
асахьаҭыхҩцәа рхада.

Сергеи Габелиа акыр заа ари аду-
неи аанижьит, иԥсҭазаара ҿахҵәе-
ит. 57 шыҵәсазаҵәык роуп иниҵыз. 
Иҭаацәа, иҩызцәа, ауацәа-аҭахцәа, 
дыздыруаз зегьы даара гәалсрала 
ирыдыркылеит ауаҩы аамсҭашәа 
дахьрыԥхаз. Ҳәарада, уи иаԥхьаҟа 
илиршашаз рацәан, аха инагӡаны 
игәыхәтәы дзахьымӡакәа иԥсад-
гьыли иуаажәлари дрыԥхеит. Ега ус 
акәзаргьы, Сергеи Габелиа аҭаацәа-
ра ԥшӡа аанижьит, иҭынхеит арҿи-
амҭа шьахәқәа. 

Сергеи Габелиа иԥсҭазаареи ирҿи-
аратә мҩеи ҵакыла игәылҭәаан, убас 
дагьымҩасит. Иусумҭақәа ҵәахуп 
Урыстәыла амузеиқәа, насгьы Шьам-
тәыла, Польша, Еиду Америкатәи Аш-
татқәа, Финлиандиа, Ҭырқәтәыла уҳәа 
ахатә коллекциақәа рҟны. 

В. Ацанба

Зымҽхак ҭбаау 
аусумҭақәа зҭынхаз

Сергеи Габелиа диижьҭеи 
85 ш. аҵра иазкны 

 d Аԥсуа бызшәа адунеи 
ижәытәӡатәиу абызшәақәа рахь 
иаҵанакуеит ҳәа шьақәдырӷәӷәо-
ит аҵарауаа аӡәырҩы. Уи ус 
шакәу арҵабыргуеит иара абыз-
шәа ахаҭагьы.  Адунеи аҿы иҟоу, 
ахархәара змоуи иԥсхьоу ҳәа 
иԥхьаӡоуи  абызшәақәа рыҭҵаара 
асистема аԥҟарақәа инарықәыр-
шәаны, ижәытәӡатәиқәоу иреиуо-
уп ҳбызшәа.

 Аԥсуа бызшәа иалоу ацыб-
жьыҟақәа, аҟырҟытә шьҭыбжьқәа 
рыбжьара иҟоуп адунеи иаха-
ану аԥсабара абжьқәа: агыгшәы-
г-жьыш абжьы инаркны, аԥша иа-
цу ашәышәыбжьи, аӡыхьшьҭыбжьи 
рҟынӡа. Збызшәа жәытәӡатәиу 
амилаҭқәа зқәынхо адгьыл иамо-
уп ахатәы ишьагәыҭу ахьыӡқәагьы. 
Урҭ аҭыԥхьыӡқәа шамахамзар ус 
машәыршәа иҟалаз иреиуам,  да-
ра иаадырԥшуеит амилаҭ рҭоурых. 
Аамҭа цацыԥхьаӡа, ашықәсқәа 
рҿыгҳара жәпахацыԥхьаӡа жәытә-
натәтәи аҭоурыхтә хьыӡқәа нҳам-
пыҵашша ацара иаҿуп. Ирымоузеи 
ԥеиԥшс иаҳцәыӡыз ахьыӡқәа, иахьа 
урҭ рыргьежьра иашьҭада, убас зы-

нагӡара уадаҩу акәны иҟоума уи? 
Азҵаарақәа рацәаӡоуп, аҭак – ҳажәа 
рацәоуп, ҳус аасҭа…

Аҭоурыхҭҵааҩ, қәыԥш Денис 
Гоԥиа  Аԥсны аекскурсиамҩаԥ-
гаҩцәа рхеилак далахәылоуп, иаа-
иԥмырҟьаӡакәан дызҿу аҭҵаарадыр-
ратә усхк инаҷыданы аԥсшьаҩцәа 
рзы аныҟәарақәа мҩаԥигоит. Денис 
изы хыдҵак иаҩызоуп ҳтәыла асас-
цәа аԥсышәала ицәажәо, иҭоурых-
тәу  ахьыӡқәа дырдырра. Уи азы ахы 
аҭхәыцаара аҭахӡам, ҳҭыԥқәа зегьы 
ирымоуп рхатәы хьыӡқәа. Аҵарау-
аҩ қәыԥш изыџьашьатәуп еиҳа-
ракгьы аибашьра ашьҭахь хархәа-
ра зауз ихыҭхәыцаау аҭыԥхьыӡқәа. 
Асеиԥш ахымҩаԥгара амдырра ауп 
изыхҟьо, ҳәарада.  Аҭыԥ аҭоурыхи уи  
ахьӡи здыруа дахыҽхәо иҳәашт, аха 
здыррақәа хьысҳау изы еиҳа има-
риоуп, ианымаалозаргьы уажәы иа-
моу ахьыӡ алацәажәара. Ҳашьхақәа, 
ҳабахәқәа, ҳӡиақәа, ҳӡиасқәа, ҳақа-
лақьқәеи ҳқыҭақәеи ирху ахьыӡқәа 
ртәы уҳәозар,  ари азҵаара амҽхак 
убри аҟара иҭбаауп, еиҳа имариа-
зар ҟалап еицаҳамкуа аԥшаара, еи-
цаҳкыз алацәажәара аасҭа. 

Иаҳҳәап еицырдыруа аӡиа Риҵа, 
зегьы ишаҳдыруа, ишаҳҳәо Риҵа 
ҳәа ауп. Аха ажәытәтәи ахсаалақәа 
ишырну ала, иара ахьыӡҵәҟьа Рыҵа 
ауп, иаанагогьы иаавыргьежьны 
иаҿыкәыршоу ашьхақәа «рыҵан» 
иҟоу ауп. Аиашазы, хаҭала сара сзы 

ажәытәтәи ахьыӡ еиҳа ицәажәо-
ит. Иаразнак еилукаауеит ус за-
хьӡу, еицырдыруа Риҵеи лашьцәеи 
ирызку алегенда аасҭагьы еи-
лыркаагоуп. Даҽа ҿырԥштәыкгьы. 
Абахә иалкәрааны илеиуа «Деви-
чьи слезы» ҳәа еиҳа ирдыруа аӡы 
иахьӡҵәҟьоу Ԥҟызра ауп. Мамзар-
гьы зегь реиҳа иҵаулоу аҳаԥқәа 
ахьыҟоу ашьхаҳаракыра «Арбаика» 
иахьыӡҵәҟьоу «Арбаӷь аика» ауп, 
уи иагьеиԥшуп, аиԥшзаарала иа-
гьанаалоит. Даҽакгьы,  аҳаԥы Варо-
ниа-Крубера иахьӡуп Зоу, уи аҟын-
тәи иаауа  Гегски ҳәа еиҳа ирдыруа 
аӡхыҽҽагьы иахьӡу Зоу аӡхыҽҽа 
ауп. Иара убасгьы Бзыб-Бӡыԥ, Кьа-
лашәыр-Ӡхәы, зегь реиҳа ихәыҷу 
аӡиас ҳәа ашәҟәы ианҵоу Репруа 
ииашаны иахьӡу Ҳаԥырҩаш ауп, 
избан акәзар, иара аҳаԥы аҟнытә 
иаауеит. Иара убасгьы Чернигов-
ка ҳәа иаҳдыруа аҭыԥ ԥшӡара 
иахьӡҵәҟьоу Баароу рхәы ауп. Ҳтәы-
ла асасцәа бзиа еицырбо Тҟәарчал-
тәи аӡхыҽҽақәагьы иԥсабаратәым 
ахьыӡқәа рыхҵоуп. Урҭ Хәаџьалтәи 
аӡхыҽҽақәа роуп. Ҳаҳҭнықалақьгьы 
ахьыӡ ахьынтәиааз азгьы  агәаана-
гарақәа еиуеиԥшым, аха уажәшьҭа 
ишьақәырӷәӷәаны еилкаауп Аҟәа 
ижәытәӡатәиу хьыӡны ишыҟоу. Иа-
анаго «иҳаҟәан»  иргылоуп ауп, ус 
изҿыз ахырӷәӷәарҭақәа ракәын, 
ажәытәан урҭ иҳаҟәаны идыргы-
лон. Абас ала, иахьеи уахеи иҳаҳа-
уа аҭыԥхьыӡқәа ҳрызхәыцӡом, урҭ 
ҭоурыхла ирху ахьыӡқәа ракәым-
кәа, аҵыхәтәантәи аамҭазы аҭыԥ 

змоу ҳхы иаҳархәоит. Аха убриа-
ан, иҳашьҭанеиуа абиԥарақәа ҳара 
ҳхымҩаԥгашьа иахҟьаны ииашоу  
наунагӡа ишырцәыӡуа, ишырхашҭуа 
гәааҳагӡом. Аки аки еидҳәалоуп 
иузеиҟәымҭхо. Ҳааҟәымҵӡакәан 
ҳазлацәажәо аԥсуа бызшәа аҟа-
заареи-аҟамзаареи рызҵаара 
аганқәа иреиуоуп атапонимқәа 
рырхәашьра. Иуҭаххар ҟаҵашьа 
змам ҳәа акымзаракгьы ыҟаӡам, 
аҭоурыхтә ҭыԥхьыӡқәа ирызкны из-
ныкымкәан ашәҟәқәа ҭрыжьхьеит, 
аиҳарак  рых ьӡқәа шьақәырӷәӷәаны 
иҟоуп. Насгьы, 1996 ш. рзы Аԥсны 
аминистрцәа реилазаара аилатәа-
раҿы ирыдыркылахьаз, аха уи ҳақә-
ныҟәаӡом.

Аҭыԥ хьыӡқәа  ртәы абри аҟа-
ра ҳанрылацәажәа иҳәатәуп, Аԥс-
ны аҭоурых ҿыц аҿы мҽхакыҭбаала, 
иааидкыланы иара Аԥсны аҭоурых 
инарҵауланы  аҭҵаара иаҿу дышре-
иуоу Денис Гоԥиа. Уи инапы рылакуп 
Аԥсны аӡбахә зҳәо ажәытәӡатәи ах-
саалақәа рыԥшаареи, ирну аиҭагареи 
рыҭҵаареи. Ишдыру еиԥш,  жәын-
гьы-ҿангьы ҳаԥсадгьыл ампыҵаха-
лара иашьҭаз рацәаҩын. Еиуеиԥшым 
аамҭақәа рзы арахь имаацдаз, џьо-
укы еибашьрала аиааира агаразы, 
даҽа џьоукы ахәаахәҭразы. Урҭ зегьы 
рышьҭа анымҵуа Аԥсны аҭоурых иа-
нуп.  Ара рышьҭа шынрыжьыз еиԥш, 
иахьцоз иргақәоз иреиуоуп ҳтәы-
ла асахьанҵа, ирбаз-ираҳаз азы 
агәалашәарақәа. Аҭоурыхҭҵааҩцәа, 
аныҟәаҩцәа, ацәажәаҩцәа, афило-
софцәа  рҳәамҭақәеи ақьаад иа-

нырҵоз рныҟәарақәа рыхсаалақәеи, 
иара убасгьы аҭыԥқәа ртәы еиҭазҳәо 
ажәабжьқәеи ирыцуп ажәытәтәи 
аҭыԥ хьыӡқәа рҭоурыхгьы, ари Аԥсны 
аҭоурых ауп. Ҳтәыла анҭыҵ иҵәахәу 
хәы змоу аматериалқәа даараӡа 
ирацәоуп. Урҭ рыԥшаара мацара 
акәӡам ауадаҩрақәа зцу. Аԥшаара 
анаҩсгьы еиҭагатәуп, избан акәзар 
иҩуп атәым бызшәақәа рыла, уи 
инаҷыдангьы ҳаамҭазы хархәара 
зцәыӡхьоу ажәытәтәи адиалектқәа 
хархәара рымоуп аиҳарак. 

Денис Гоԥиа ихатәы мчқәа ры-
ла  имаҷымкәан Аԥсны аӡбахә зҳәо  
аматериалқәа иԥшаахьеит, урҭ рыб-
жьара иҟоуп ажәахатәи ашәышықә-
са иаҵанакуа ажәытә хсаалагьы. Ус 
ирацәоуп дара, араҟа зегьы узе-
иқәыԥхьаӡом. 

Сара абраҟа исызцәырҵу-
еит  аз ҵаара. Аԥсны аҭоурыхтә 
хьыӡқәа рышьақәыргылареи, Аԥс-
ны ажәытәӡатәи аҭоурыхи зныԥшуа 
аматериалқәа атәымџьара иҟазар, 
урҭ рыԥшаареи, реиҭагареи, ирҳәо 
аинформациа адунеи аларҵәареи 
ҳәынҭқарратә политиканы изыҟами? 
Аԥсуа чысхкқәа инадыркны, ҳбыз-
шәа, ҳҭоурых уҳәа ҳаӷацәа зегьы 
ҳамакны, ҳхьысҳаны ҳаадырԥшырц 
ианаҿу аамҭазы, ҳмилаҭтә архив 
ықәыццышәаа ианышьҭаҵоу,   асе-
иԥш иҟоу аматериалқәа хә-рымаӡам. 
Ажәакала, Аԥсны атопонимқәа, ре-
иқәырхаразы иаҳцәаҩам, ҳҟаз-
шьеи ҳбызшәеи знымԥшуа урҭ 
зырхәашьуа насҭха инышьҭаҵаны  
ҳҽазаҳкроуп иаҳтәу аиқәырхара.

Еиқәырхатәуп ҳҭыԥхьыӡқәа

Ахыҵхырҭақәа еицактәым

Елана Лашәриа

 d Ауаҩытәыҩса аԥсабара инаҭоит аҟаз-
шьа ҷыдақәа. Даныхәыҷыз инаркны иқәра 
аҭәымҭа дынҭагылаанӡа, иибаз, иаҳаз, 
дзықәшәаз, дзыхьӡаз, уҳәа зегь неизак-
ны уахәаԥшуазар, ихатәы ԥсҭазаараҿы 
даара ихы-игәы ианыруа, акыр ихаҭара 
шьақәзырӷәӷәо акәны иаанхоит. Сара сыззаа-
иуа, зыӡбахә сҳәарц исҭаху, иҩныҵҟатәи иду-
неихәаԥшышьа убри аҟара иҭбаан, зегь ры-
нагӡара дақәшәо абырҵкал икылхны аҭыԥ 
ақәҵара алиршон. 

Ажәа мыцхә шәамыршьыкәа, зыӡбахә сы-
моу Ӷәынџьиа Рудик Кут-иԥа иоуп. Шықәсык азы 
егьагым иԥсҭазаара далҵижьҭеи. Иара диит Кын-
дыӷ ақыҭан ноиабр 18, 1939 ш. азы, аԥсуа нхаҩы 

иҭаацәараҿы. Ишьҭанеиуан 4-ҩык аиҳәшьцәа, 
4-ҩык аишьцәа. Урҭ зегь рыԥсҭазаара иалҵхьеит.

Иаб ақыҭаҿы бригадирс аус иуан. Иара 
ихәыҷқәагьы уи аџьаус аҿы аӷьеҩҳәа ивагы-
лан. Ихатә ҩыза д-Тамшьтәын, Занҭариаа 
дырхылҵшьҭран. Аҩыџьагьы еивагыланы аҭа-
ацәа рацәа аԥырҵеит, ирааӡеит, зегьы ршьа-
пы иқәдыргылт. Ахы умҳәакәа аҵыхәа узҳәом…  
Аамҭа цон, ахәыҷқәа ирызҳауан… Кут иҩнаҭаҿы 
арыцҳара ҟалеит, диԥхеит ихатә ҩыза.

Ашықәс анҵы ашьҭахь, рыԥсҭазаара еиларҵе-
ит а-Воуԥҳаи иареи. Диуеит аҵеи Заур Ӷәынџьиа, 
зегьы иреиҵбыз.

 Аҷкәынцәа рахь зегьы иреиҳабыз Валикәа 
иакәын. Уи хазы дцахьан. Аҩн ду зхагылаз 
 Жьоржь Ӷәынџьиа иакәын. Иааит аамҭа аиҿыҵра.

Хазы ҳәа иахьааигәаз аҭыԥ изылырхит Рудик, 
аха ус унадыххыланы унхартә, унҵыр-тә иҟа-
мызт. Бнаран, ҳәынҵәаран, иаакәыршан иахьаба-
лак аӡы ықәын, ажрақәа џьаргьы иамамызт, аӡы 
ацарҭа ыҟамызт. Ахаҳә, ахрышь уҳәа ирацәаны 
иқәԥсатәын. Убасҟан дарӷьажәҩан дааидгылт 
ихатә ҩыза аԥсаҭа лаша Ламара Гогәуаԥҳа. 

Ажәакала, Тҟәарчал аидарамҩангага амашьы-
на ду «Ман» дақәтәан. Убра амҩаду аҿы џьара 
еибабеит.  Еинасыԥхеит, еибагеит.

 Ара дахьаанагаз иара хазы анхара напы 
аимыркыцызт, имацара аргылара имч ақәхомызт 
аҟнытә инеивагылан, даара акыр аџьабаа рбеит. 
Усҟан аӡӷаб еиҳабы дихьан. Иара усгьы амашьы-
на дазыманшәалан, аҩнра иаҭаху амаҭәахә 
хаҳәума, ԥслымӡума иарбанзаалак иԥыхьашәоз 
хәыҷы-хәыҷы еидигалон. Лара, џьара аӡә диц-
ны дааиргьы ихәы-ибыӷьшәы ҟаҵаны, асасд-
кылара аԥсуа ҩнаҭаҿы ишаԥу еиԥш инагӡаны 
илышьҭуан. Егьа деилахазаргьы, зегь раԥхьаӡа 
уи акәын ихадараны илыԥхьаӡоз. Иаргьы убас 
дыҟан. Ирулакгьы рҭынха Мушьни Кукаа ицхы-
раарала аӷәтәы маҵурҭа дыргылеит. Уажәшьҭа 
хәыҷык рыԥсы еивыргартә иҟан.

Аамҭа цон, идыргылаз амаҵурҭа рызхартә 
иҟамызт, нап адыркит аҩнду аргылара. 

Аха иааин иаарыдгылеит аиба шьра аамҭа – 
1992-1993 шш. Рыҩнқәа ааныжьны иахыҵны им-

цар ада ԥсыхәа ҟамлеит. Абжаҩык Уатаԥ ақыҭа 
ицеит, абжаҩык –Аџьамԥазра.

Абарҭ аҩнқәа рхатәы џьабаала идыргы-
лақәаз, аибашьра анцоз еилаҟәыбаса ишьҭарҵе-
ит ақырҭцәа. Ианықәҵуаз амца ацраҵаны ир-
блит. Аибашьра ашьҭахь рыҩнра ианахыла, зегь 
рҿыцтәхеит. Ашҭа уанынҭало угәы азҳауеит, «ана-
вес» ҳәа изышьҭоу ахыбра, ацәгьа абзиа аныҟоу 
200-ҩык ауаа ахьуртәаша аҭыԥ. Аҵеџь, уи Рудик 
иҷкәыни иареи иржыз акоуп, аҵаулара 25 мет-
ра еиҳауп. Унақәыӷәӷәеит акнопка ашацаҳәа аӡы 
ханагалоит. Абарҭ еиқәыԥхьаӡоу рнаҩс иаакәыр-
шаны аанда иамоу гьамала иҟаҵоуп, хаҳәла еи-
быҭоуп, аԥсуа цәа ахоуп.

Рудик, арахә рацәаны иныҟәигон, аԥсаса иза-
нын. Аҽқәа  ҵакны дрылацәаӷәон. Аҽыуардын иа-
ра иман. Џьара сасык дизааиргьы, уаҩҵас, ԥсу-
аҵас дымҩаԥганы, акриҿаҵаны, иқьаф ҟаҵаны 
доуижьуан. Уи ҳара иуацәа, иареи сареи ҳаи-
маҳәылацәан, иаҳбарҭан. Иҭаца лакәзар, астол 
иаҭаху зегь еиҿкааны, асасгьы дмыргәамҵкәа 
имаҵ аура даманшәалан. 

Рудик аҩнтәи иусқәа нҵәаӡомызт, аха 
аҳәынҭқарра, аҳабла инанагӡоз аусқәагьы инапы 
рылакызар акәын. Убри аҟынтәи усҟан ақыҭа 
напхгара азҭоз Заур Киут иаԥшьгарала дҟарҵо-
ит аԥшьбатәи абригада бригадирс. Иаадрыху-
аз ачаи ганы иара уа Кындыӷ ачаи фабрикаҿы 
ириҭон. Аиԥҟьарақәа аныҟалоз ыҟан, уа иан-
рыдрымкылоз даҽа џьара гатәыс иқәшәон, ачаи 
ахаҭабзиара бжьысаанӡа инагатәын. 

Ақыҭаҿы уи аиԥш иҟаз амашьынақәа 
маҷын. Зегьы иара идҵаалон, аӡә џьара аида-
ра гатәыс имазар. Мап аӡәгьы ицәикӡомызт. Иа-
ра усгьы дзықәтәаз амашьына ак агхар ҟалоз-
ма, еиқәшәшәа иман. Иашҭаҿы иҭагылан егьырҭ 
аџьабаа здибалоз машьынақәагьы, атрактор 
хәыҷы «Белорусь» ҳәа изышьҭоу. Иказармаҿы  
игылан егьырҭ амыругақәагьы. Убарҭқәа зегьы 
иҷкәыни иареи напыла еибырҭақәаз ракәын. 
Аџьықәреи лагага аппарат рызгылан, ақыҭауаа 
рызнеиуан лагара ҳәа.

Рудик инысымҩа шыҟоу абас ауп: Кындыӷ 
аиҵбыратәи ашкол дҭан. Иҩыза, игәыла бзиа 
Иура Лакәатаа иҳәамҭаны исаҳахьан, аҩыџьагьы 
класск аҿы аҵара шеицырҵоз, амаҭәарқәа зегьы 
дышрыхьӡоз, ишизымариаз, еиҳарак аҳасабреи, 
аҭоурыхи. Усҟан ашкол директорс даман Андреи 

Гадлиа, Аслан Гьаргь-иԥа Бжьаниа иан рҵаҩыс 
дры-ман, урҭ ауаа хатәрақәа ҳәа  изышьҭаз 
ракәын. 

Уантәи иҵара ацҵара ҳәа диасуеит Тамшьтәи 
абжьаратә школ ахь, аха амҩа ахьыха-раз аҟын-
тә ицара-иаара уадаҩхеит, ашкол аанижьуеит.

Дышхәыҷыз автошкол дҭалеит, иагьышьҭи-
хуеит амашьынаныҟәцара азанааҭ. Уи наҟтәи 
иԥсҭазаара мҩа аҟны акыр ихадароу аҭыԥ аан-
накылеит. Тҟәарчалнтәи диасуеит Аҟәатәи  ав-
токолонна №2654 ахь.

Рудик ф-ҩык ахшара ихылҵит.
Аӡӷаб аиҳабы Мзиа, илышьҭанеиуаз Ельве-

та, азанааҭқәа рымоуп аекономика аганахьала. 
Урҭ ирышьҭанеиуа Альдона амедицинатә еҳәшьа 
лзанааҭ лымоуп. Рыхҩыкгьы ҭаацәароуп, анцәа 
ишиҳәара рхәыҷқәа рааӡара иаҿуп.

Аҷкәын аҩны иҟоу Рома уигьы дҭаацәа-
роуп, ԥшь-ҩык ахшара драбуп. Иӡӷаб аиҳабы 
уажәы ааигәа аҭаацәара далалеит, узеигәырӷьа-
ша хҭысуп, иара абду дахьымӡеит, аха… Даҽа 
ҩыџьа аӡӷабцәа макьана рынасыԥқәа ҟамлац. 
Фатима захьӡу, лыхьӡгьы иаҵшьны изысҳәо, 
хәшәыс иҳамоу лара лоуп. Дҳақьымуп, хәыҷи-
дуи зегь ҳалхәышәтәуеит,Аҟәа, Ареспубли-
катә хәышәтәырҭаҿ аус луеит. Иаанхаз Лиана 
зегьы дреиҵбуп, уигьы амедицинатә еҳәшьа 
лзанааҭ лымоуп. Аҷкәын Рома иаб дивагыла-
ны аус  ахьиуаз зегь иирҵеит. Амашьына идуз, 
ихәыҷыз еимыхны сааҭк ала иеибиҭоит, инапы 
ҟазоуп. Ачеиџьыка иаб иеиԥш патула, ламысла 
иныҟәигоит .

Рудик қәра дукгьы нимҵит, абри аҟара аџьа-
баа иибахьаз аҵыхәтәан иныԥшуа иала-ге-
ит. Аибашьра хлымӡаах изыннажьыз ахьаақәа   
рацәаӡан.

Иҭахоз Кындыӷаа рымацара ракәым, егьырҭ 
афронт аҿы иҭахоз иара изын ихьаан, игәыхьын. 
Игәылара, аҳабла аӡә ишьапы кыдҟьар, ҩныҵҟа-
ла анырра ӷәӷәа инаҭон. 

Ихатә ҩыза даниԥха зынӡа агәырҩа иҽеиҭе-
ит. Лара лыҟамзаара даара иныԥшит. Иӡӷаб Фа-
тима егьа ҟалҵандазгьы аха акгьы иамыхәеит.

Рудик Ӷәынџьиа дымԥсӡеит, иҿаҳҵааша даара 
ирацәоуп. Иаҳзынижьит ауаҩра, аламыс, аԥсуара.

Илларион Гьерхьелиа,
«Агәымшәараз» амедал занашьоу

Зегь ирыхьӡоз, зегь ирзааԥсоз

 d Аҳәынҭқарратә акәашаратә ан-
самбль «Кавказ» асахьаркыратә 
напхгаҩыси аиҳабыси иҟаз, аха-
натә уи аиҿкаара аԥшьызгаз СССР 
жәлар рартист, «Ахьӡ-Аԥша» аор-
ден аҩбатәи аҩаӡареи, Урыстәы-
латәи «Ажәларқәа реиҩызара» 
аордени занашьоу Кандид Та-
рас-иԥа Ҭарба иахьа иԥсы ҭаны 
ижәлар дрылагылазҭгьы 80 шықә-
са ихыҵуазаарын.

Аҟазара зыԥсҭазаараз, уи Аԥсны 
анҭыҵ, егьырҭ  ажәларқәа рҿы иӡы-
рызгахьаз, ирылазырҵәахьаз Аԥсны 
жәлар рартист Кандид Ҭарба иџьа-
баа ду зду ансамбль «Кавказ» иахьа 
ихьӡ ахуп.

Ансамбль еиҿкаан Аԥсны 
Аџьынџьтәылатә еибашьра ҳажәлар 
риааирала ианеилга, иуадаҩыз 
раԥхьатәи ашықәсқәа раан, уи аны-
сымҩагьы акыр иҭбаауп.

Ансамбль «Кавказ» аиҿкаара 
аидеиа Кандид Ҭарба ианизцәырҵу-
аз Аԥсны Аџьынџьтәылатә еибашьра 
еилымгацызт. Аха аибашьра ашьҭахь 
мызкы ааҵхьаны еиԥш, игәҭакы аарт-
ны раԥхьа Кавказ ажәларқәа Рконфе-
дерациа анапхгаҩы Мусса Шанибов 
иеиҳәеит. Уи игәы азҭеиҵеит, гәахәа-
рылагьы идикылеит. Анаҩс, Аԥсны 
Иреиҳаӡоу Асовет Ахантәаҩы Влади-
слав Григори-иԥа Арӡынба иахь днеит 
ари игәҭакы иманы, ҳаҭырқәҵара ду-
лагьы дахаҵгылеит. 

Уи акәхеит, ҳаешьаратә жәларқәеи 

ҳареи ҳаидкылара, ҳакзаара хықәкыс 
измаз ансамбль, иара ахьӡ ахаҭа 
«Кавказ»  ишаҳәо еиԥш, аиҿкаа-
ра алыршахеит 1994 шықәса ав-
густ 8 рзы.

Усҟан 25-ҩык еидызкылоз ан-
самбль «Кавказ» акәашацәа зегьы 
Арвелод Ҭарба ида, Даӷьсҭан, Ҟабар-
да-Балкариа, Ҟарачы-Черқьестәыла, 

Адыгатәыла уҳәа рҟынтә иааз ракәын. 
Кандид дивагылан иашьеиҵбы, иа-
ра иԥсҭазаара даналҵ ашьҭахь ан-
самбль «Кавказ» асахьаркыратә 
напхгаҩыс иҟоу, «Ахьӡ-Аԥша» аор-
ден III-тәи аҩаӡара занашьоу, Аԥсны 
жәлар рартист, Ҟарачы-Черқьестәы-
леи Аахыҵ-Уаԥстәылеи зҽаԥсазтәыз 
артист Арвелод Ҭарба.

Абаҩхатәра ссир злаз акәа-
шаҩ ҟаза Кандид Ҭарба напхгара 
зиҭоз ансамбль «Кавказ» анеиҿка-
аха ашьҭахь, ҩымз мҵыцкәан 1994 
шықәса сентиабр 30 рзы Аиааира 
Амш азгәаҭараан раԥхьатәи акон-
церт мҩаԥнагеит. Усҟан, маҭәа-ҩыҭәа-
ла еиқәыршәамызт, рҩызцәа акәаша-
ратә ансамбльқәа «Ерцахә», «Риҵа» 
рҟынтә уаарала ирымхны ауп асцена-
хь ишцәырҵыз.

Имҳәакәан высшьа амам, ан-
самбль иалаз акәашацәа реиҳараҩык 
«Интер-Сухум» асасааирҭаҿы ишын-
хоз, аха аӡәырҩы хаҭала, Кандид 
Ҭарба иҩныҟа ишигаз. Уи инаҷы-
дангьы, акәашацәа даара гәцара-
кралеи хылаԥшралеи дырзыҟан, ры-
фатә-рыжәтә аиҿкаара дацклаԥшуан, 
уи аганахьала ацхыраара изҭозгьы 
маҷҩымызт.

1994 шықәсазы ансамбль «Кав-
каз» Аҳәынҭқарратә статус аиу-
ит, уи шьақәирӷәӷәеит усҟан Аԥсны 
Аԥыза-министрс иҟаз Геннади Лео-
нид-иԥа Гагәулиа.

Амилаҭтә ҟазара аӡыргараҿы, 
Кандид Ҭарба имала иакәымкәан, 
иашьцәа Вианори Арвелоди Ҭараа 
рлагалагьы маҷым. 

Хҩык аишьцәа Ҭараа: Кан-
дид, Вианор, Арвелод кәашон 
жәлар рашәаҳәареи рыкәашареи 
Аҳәынҭқарратә ансамбль аҟны. 
Анаҩс, Кандид дызлаз, Сухишвилии 
Рамишвилии напхгара зырҭоз, Қарҭ 
еиҿкааз Академиатә ансамбль аҟ-
ны уи иашьеиҵбы Арвелодгьы дыр-
гәаԥханы дрыдыркылоит. Хаҭала, 
акырынтә ҳмилаҭтә ҟазара Аԥсны 
анҭыҵ иӡырызгахьоу, Кандид Ҭарба 
ихьӡ зху Аҳәынҭқарратә акәашаратә 
ансамбль «Кавказ», анышьақәгы-
ла нахыс қәҿиарала, аҟазара амҩа 
иануп. 

2016 шықәсазы, ҳмилаҭтә ҟазара 
ацәыӡ ду аиуит, иԥсҭазаара далҵит 
Аԥсны жәлар рартист, Аҳәынҭқар-
ратә акәашаратә ансамбль «Кав-
каз» аԥҵаҩы, асахьаркыратә напх-
гаҩыс иҟаз Кандид Тарас-иԥа Ҭарба. 
Уи аиҿкааҩ, раԥхьатәи асахьаркы-

ратә напхгаҩы, Аԥсны жәлар рартист 
Кандид Ҭарба ижәлар дрыԥхеижьҭеи 
8 шықәса шҵуагьы уи бзиа иибоз 
ирҿиаратә коллективи иаԥиҵаз ан-
самбли цәала-жьыла дышрылагы-
ламгьы идоуҳамч рыцуп. Уижьҭеи, 
иашьеиҳаб ишьаҭеиркыз ансамбль 
аҿиара аиурц иус, иацҵо, иԥацәа ид-
галаны ансамбль напхгара аиҭоит 
Аԥсны жәлар рартист Арвелод Ҭарба. 
Иахьа Арвелод иԥа Омар ансамбль 
аиҳабыси аболетмеистрси аус иуеит.

Ҳаиҿцәажәараан Арвелод Ҭар-
ба иазгәеиҭеит, ансамбль «Кавказ» 
арҿиарамҩа ишаныц ишану, аиз-
ҳарахь рхы шхоу, ҳмилаҭтә ҟазара 
аӡыргара ишазааԥсо, уи аихаҳара 
амаҵ шазыруа.

 «Ҳара еиҵаҳааӡоит абаҩхатәра 
злоу аҿар, иҳамоуп ахәыҷтәы сту-
диа, иара убас ахбыџқәагьы ахьа-
зыҟаҳҵо. Ажәакала, ансамбль акәа-
шацәа рыла еиҵахо иҟам. Иахьазы 
«Кавказ» еиднакыло акәашацәа 35-
ҩык рҟынӡа инаӡоит. Маи 22 рзы 
ҳалахәын «Шолоховская весна»  
захьӡу, Ростов имҩаԥысуаз Жәлар-
бжьаратәи афестиваль. Уи уажәы 
ҩынтәны ҳалахәхоит, раԥхьа – уа-
антәи аԥхьахә ааҳгахьан», – иҳәе-
ит ҳаиҿцәажәара хыркәшо Арве-
лод Ҭарба.

Ари арҿиаратә еилазааразы сын-
тәа акрызҵазкуа 3-рыцхәк еиқәшәо-
ит: Аԥсны жәлар рартист Кандид 
Ҭарба диижьҭеи 80 шықәса аҵра, 
Аԥсны жәлар рартист Арвелод Ҭар-
ба 70 шықәса ихыҵра, иара убас 
Кандид Ҭарба ихьӡ зху Аҳәынҭқар-
ратә акәашаратә ансамбль «Кавказ» 
еиҿкаауижьҭеи 30 шықәса аҵра.

Ҳмилаҭтә ҟазара аӡыргара иа-
зааԥсаз, уи амаҵ аураҿы зџьабаа 
рацәоу абаҩхатәра ду злаз, иахьа, 
ҳаԥсуа ансамбльқәа иаарылукаартә 
иҟоу, Аԥсни уи анҭыҵи ахәаԥшцәа 
бзиа еицырбахьоу, аҳәынҭқарратә 
ансамбль «Кавказ» аԥҵаҩы Аԥсны 
жәлар рартист Кандид Тарас-иԥа 
Ҭарба иеиԥш иҟоу, ауаа, излыҵыз 
рыжәлар ргәаларшәараҿы науна-
гӡа хашҭра рықәымкәан иаанхоит.

Кандид Ҭарба – 80 шықәса

Збаҩхатәрала аӡәгьы 
иламҩашьоз

Алиса Гәажә-ԥҳа

Агәалашәара

